
Scotty, bitte beamen! 

 

Ich muss ehrlich zugeb, däss ich mit steigendem Alter nix mer gern Auto fohr. Do bei uns römm 

scho, owwer kee längere Stregge mer. Nooch München zum Fußball zum Beispiel, zum 

Schiifohrn in die Alpen odder zu a boor Dooch oo die Nord- odder Ostsee. Wenn ich dann 

ömmer obwääch, wie schöö’s do üwerol wär, woss die Fohrerei owwer für Aufwand wär, denk 

ich fast ömmer: Nee, lässes, blei dehemm, die lang Fohrerei nervt!  

 

Vill, üüwer woss mir in frühere Science-Fiction-Filme Bauglötz gstaunt hömm, iss jo 

mittlerweil eigetrete, owwer des, off des ich scho lang worrd, gidds noch nedd: s Beame. Ihr 

könnt euch alle droo derinner, wie’s bei „Raumschiff Enterprise“ ömmer ghässe hodd: „Scotty, 

bitte beamen!“ Nur Sekunde später hadde sich die Kandidate „dematerialisiert“, ömm kurz 

denooch doo leibhaftig widder aufzudauche, wo se hie wollte. Unn wenns Hunnertde, Tausende 

oder Millione Kilometer entfernt woor. A Traum, odder? Woss doss für a wunderboorsch Gfühl 

wär, in gfühlt vo ee Sekunde off die anner doo zu senn, wo du hie möchst.  

 

Hatt ich so ähnlich in mei Sturm- unn Drangzeit scho. Middn Bus zum Oktoberfest nooch 

München. Onnde tüchtig ee Mooß noch s anner neighaut, hieß es meistens soo n siewe Uhr 

owerts widder hemmwärts fohr. Nooch zwee Minudde hobb ich gschloffe unn s erscht woss ich 

widder gsenn hoo, woor s Ortsschild vo Grösseneuscht. Tatsächlich hodd die Fohrt vier Stonn 

gedauert, für mich gfüühlt ee Minudde. Beamen halt!  

 

Wie ich mich neulich widder mo doo droo erinnert hoo, hobb ich sinniert, woss es in der Realität 

bedeut würrd, wenn’s s Beame tatsächlich gääb. Woss mir doo alles nix mer brauch dääde!!! 

Auto, Ströss, n TÜV, teure Werkstätte, Parkhäuser, Wohnmobile, Taxi, Paketdienste, die Booh, 

Schiffe, Flugzeuge, Wohnmobile, Verkehrsminister(!), Hotels, Rolltrepppe, Aufzüüch, E-Bikes 

(du gläbbsd doch nedd, däss doo noch eener mit föhr dääd!), Gassigeh mit’n Honnd, Eibrecher 

(musst du nix merr, doo beamst dich direkt nei die Wohnung odder nei die Bank) und und und. 

Endlos!  

 

Unn woss alles möglich wär: Off n Espresse nooch Rom, rausläss dussdn dehemm off dein 

eeches Klo! Monches güüng owwer a nix mer. Ausrede beim Fremdgehn zum Beispiel: 

"Schatz, ich muss am Wochenende geschäftlich nach Tokio!" Gedd nix mer, weil die Fraa 

sofort kontert: "Ja und? Du kannst doch zum Abendessen um sechs wieder da sein!" Annere 

Brobleeme gäbs aa. Zigtausend offn Mount Everest, Millionen bei Taylor-Swift-Konzerte, 

endlose Schlange bein Bierausschank oowe n Kreuzberg. Müsst jo keener mehr fohr! Also lässe 

mersch halt unn blooche uns mit die Fohrerei weiter …  

 

Servus, der Eustach. 

 


